
Cepernis dan novelis S. Othman Kelantan dilahirkan pada 13 November 1938, di Tebing Tinggi, Kemumin, Kota Bharu, Kelantan. Beliau meninggal pada 11.45 malam 31 Julai 2008 di Hospital Serdang kerana kerumitan serangan sakit jantung. Beliau telah dirawat di Hospital Serdang selama dua minggu akibat sakit jantung, paru-paru berair dan juga tekanan darah rendah. S. Othman Kelantan meninggalkan seorang balu dan enam orang anak.
	Mendapat pendidikan awal di Sekolah Melayu Sabak dan Sekolah Melayu Rambutan Rendang, Kota Baharu, mengikuti kursus perguruan dan mendapat Sijil Perguruan TUOS (1952), ijazah Sarjana Muda Sastera (1979) dan Sarjana Sastera (1982/83) dari Universiti Sains Malaysia dan Ijazah Doktor Falsafah dari Universiti Kebangsaan Malaysia (UKM) pada tahun 1995.
	S. Othman bukan saja terkenal sebagai penulis cerpen dan novel yang serius, tetapi juga dalam pelbagai bidang penulisan untuk mendukung pemikiran dan pembinaan ilmu. S. Othman terlibat secara langsung sebagai pembina dan penyebar ilmu sastera. Kesungguhannya menghasilkan karya dan mengabdikan dirinya dalam dunia kesusasteraan mewajarkan beliau dipilih untuk menerima hadiah seperti Hadiah Peraduan Mengarang Novel DBP 1962, Pelangi (sagu hati), Hadiah Sastera Malaysia 1972, 1973, 1974 (cerpen) dan 1984 (esei), Pingat Bakti (PB) oleh DYMM Sultan Kelantan (1973), Pingat Ahli Mangku Negara (A.M.N.) oleh DYMM Yang di-Pertuan Agong (1974), Anugerah S.E.A Write Awards di Bangkok pada tahun 1990, Anugerah Tokoh Sastera Negeri Kelantan, 21 Disember 2003, dan Anugerah Sastera Negara ke IX 2003 pada 12 Januari 2004. 
	Dalam lapangan kesusasteraan Melayu moden, S. Othman mula memperlihatkan bakat dan kreativitinya melalui tulisan awalnya yang tersiar dalam Utusan Kanak-kanak dan Tunas (1954). Selepas itu, tulisannya banyak termuat dalam majalah Hiburan, Mutiara, Qalam, Dewan Bahasa, Dewan Sastera dan lain-lain. Karyanya juga disiarkan dalam akhbar Warta Negara, Warta Mingguan, Utusan Malaysia, Utusan Zaman, Berita Minggu, Mingguan Malaysia dan sebagainya. Beliau terkenal sebagai cerpenis Melayu yang berjaya selepas beliau menghasilkan cerpennya “Pahlawan Lembu” yang termuat dalam majalah Dewan Bahasa, Mei 1969. Kebanyakan cerpennya dimuatkan dalam antologi perseorangan dan juga antologi bersama. Cerpen “Pahlawan Lembu” telah diterjemahkan ke dalam bahasa Inggeris (1973), bahasa Sinhalis (1978), dan bahasa Perancis (1991). Cerpennya “Catatan Seorang Senator” telah diterjemahkan ke dalam bahasa Rusia (1973). Cerpen “Hobi” pula diterjemahkan ke dalam bahasa Cina, manakala cerpen “Dedalu” diterjemahkan ke dalam bahasa Thai. Beliau menghasilkan lima buah kumpulan cerpen, iaitu 13 Cerpen S. Othman Kelantan (1970), Surat (1979), Ibu (1980), Perkahwinan Rama-rama (1980) dan Beberapa Pembetulan (1991). S.Othman Kelantan juga telah  menghasilkan beberapa buah novel. Antaranya Pengertian (1966), Pertentangan (1967), Perjudian (1973), Perwira (1980), Ruang Perjalanan (1989), Ustaz (1991), Nagogho Astana (1997) dan Orang Kota Bharu (2003). 
	Menurut panel penilai Anugerah Sastera Negara (2003), cerpen-cerpen S. Othman Kelantan mempunyai teknik dan gaya bahasa yang menarik. Bahasa S. Othman sangat lincah, mudah, tepat dan padat penggunaan kata-katanya. Padat keseluruhannya ternyata penggunaan kata-kata kiasannya dan perbandingannya yang segar, tidak stereotaip dan memiliki gaya bahasa yang tersendiri.
Kesungguhan S. Othman Kelantan menghasilkan novel banyak diperkatakan oleh para pengkritik selain mendapat pengiktirafan yang wajar. Salah seorang daripadanya ialah gurunya sendiri, iaitu Shahnon Ahmad yang memberi tanggapan bahawa S. Othman Kelantan adalah seorang sasterawan Melayu yang tidak pernah tumpul mata penanya dan yang selalu memperlihatkan perubahan dan kelainan dalam gaya kreativiti dan keunikan kesasterawanannya. Keserlahan ini pasti saja menuntut kekayaan peribadi yang agak luar biasa. Keprolifikan S. Othman Kelantan dalam berkarya agak luar biasa kekuatannya dan disamping itu dapat mempertahankan serta mempertingkatkan kesasterawanannya. 

